
BUXORO VILOYATIDA ERKIN IQTISODIY 
ZONALAR FAOLIYATI VA ASOSIY 
KO‘RSATKICHLARI TAHLILI
Ibragimov Aziz Turayevich

Annotatsiya. Maqolada Buxoro viloyatida erkin iqtisodiy zonalar, kichik sanoat zonalari va yoshlar sanoat zonalari faoli-
yati hududiy iqtisodiy rivojlanish nuqtayi nazaridan tahlil qilinadi. Tadqiqotda G‘ijduvon EIZ hamda Buxoro-agro EIZning 
tashkil etilishi, ularning maqsad va vazifalari, shuningdek, 2025-yil uchun loyihalar soni, investitsiya hajmi, ishlab chiqarish, 
eksport va bandlik ko‘rsatkichlari o‘rganildi. Natijalar kichik sanoat zonalari Buxoro viloyatida iqtisodiy o‘sishning asosiy 
drayverlaridan biri ekanini, yoshlar sanoat zonalari esa asosan ijtimoiy bandlikni ta’minlash va tadbirkorlikni rivojlantir-
ishga xizmat qilayotganini ko‘rsatdi. Tahlil hududlar kesimida sanoat faolligi notekis joylashganini, eksport va ishlab chiqa-
rish ko‘rsatkichlari asosan Kogon tumani, Buxoro shahri hamda ayrim iqtisodiy faol markazlarda jamlanganini aniqladi.

Kalit so‘zlar: erkin iqtisodiy zona, kichik sanoat zonasi, yoshlar sanoat zonasi, investitsiya, eksport, bandlik, Buxoro 
viloyati, hududiy rivojlanish.

Abstract. This article analyzes the activities of free economic zones, small industrial zones, and youth industrial zones in 
Bukhara region from the perspective of regional economic development. The study examines the establishment, objec-
tives, and functional directions of the Gijduvan FEZ and Bukhara-agro FEZ, as well as the number of projects, investment 
volume, production, exports, and employment indicators for 2025. The findings show that small industrial zones serve as 
one of the main drivers of economic growth in Bukhara region, while youth industrial zones primarily support employment 
and youth entrepreneurship. The analysis also reveals an uneven territorial distribution of industrial activity, with produc-
tion and export indicators mainly concentrated in Kogon district, Bukhara city, and several economically active areas.

Keywords: free economic zone, small industrial zone, youth industrial zone, investment, export, employment, Bukhara 
region, regional development.

Аннотация. В статье анализируется деятельность свободных экономических зон, малых промышленных зон и 
молодёжных промышленных зон Бухарской области с точки зрения регионального экономического развития. В 
исследовании рассмотрены вопросы создания СЭЗ «Гиждуван» и СЭЗ «Бухара-агро», их цели и задачи, а также 
изучены показатели количества проектов, объёма инвестиций, производства, экспорта и занятости на 2025 год. 
Результаты исследования показали, что малые промышленные зоны являются одним из основных драйверов 
экономического роста Бухарской области, тогда как молодёжные промышленные зоны преимущественно 
способствуют обеспечению занятости населения и развитию предпринимательской деятельности молодёжи. 
Анализ также выявил неравномерное территориальное распределение промышленной активности: показатели 
производства и экспорта в основном сосредоточены в Каганском районе, городе Бухаре и ряде экономически 
активных центров региона.

Ключевые слова: свободная экономическая зона, малая промышленная зона, молодёжная промышленная зона, 
инвестиции, экспорт, занятость, Бухарская область, региональное развитие.

K I R I S H
Hududlar iqtisodiyotini jadallashtirishda erkin iqtisodiy zonalar muhim institutsional mexanizm hisoblanadi. 

Ular investitsiyalarni jalb qilish, yuqori qo‘shilgan qiymatga ega mahsulotlar ishlab chiqarish, eksport salohiyatini 
kengaytirish va yangi ish o‘rinlari yaratish orqali mahalliy iqtisodiyotga ko‘p yo‘nalishli ta’sir ko‘rsatadi. 
O‘zbekistonda so‘nggi yillarda sanoat zonalarini tashkil etish siyosati hududiy resurslardan samarali foydalanish, 
import o‘rnini bosish, ishlab chiqarishni mahalliylashtirish va yoshlar tadbirkorligini rag‘batlantirishga qaratilgan 
davlat siyosatining muhim yo‘nalishlaridan biriga aylandi.

Buxoro viloyatida mazkur jarayon 2017-yilda G‘ijduvon EIZ tashkil etilishi bilan yangi bosqichga 
o‘tdi. Keyinchalik Buxoro-agro EIZ, kichik sanoat zonalari va yoshlar sanoat zonalari faoliyati viloyatda 
sanoatlashtirishning turli yo‘nalishlarini shakllantirdi. Mazkur maqolaning maqsadi Buxoro viloyatidagi EIZ va 

sanoat zonalari faoliyatini asosiy iqtisodiy ko‘rsatkichlar orqali baholash, hududiy nomutanosibliklarni aniqlash 
hamda kelgusidagi takomillashtirish yo‘nalishlarini asoslashdan iborat.

Tadqiqotning ilmiy ahamiyati shundaki, unda sanoat zonalari faqat investitsiya va ishlab chiqarish 
ko‘rsatkichlari bo‘yicha emas, balki hududiy konsentratsiya, bandlik samaradorligi, eksport salohiyati va ijtimoiy 
vazifalar nuqtayi nazaridan kompleks yondashuv asosida tahlil qilinadi.

M A V Z U G A  O I D  A D A B I Y O T L A R  S H A R H I
Erkin iqtisodiy zonalar nazariyasida ular iqtisodiy faollikni muayyan hududlarda jamlash, investitsiya 

xarajatlarini kamaytirish, klasterlashuv va aglomeratsiya effektlarini kuchaytirish vositasi sifatida talqin qilinadi. 
Jahon tajribasida EIZlar eksportga yo‘naltirilgan sanoatlashtirish, texnologiyalar transferi va bandlikni oshirish 
siyosati bilan bevosita bog‘liqdir. Mahalliy sharoitda esa ular sanoat ishlab chiqarishini hududlar kesimida 
diversifikatsiya qilish, mavjud xomashyo bazasini chuqur qayta ishlash hamda tashqi bozorlarga chiqish 
imkoniyatlarini kengaytirishga xizmat qiladi.

Buxoro viloyatidagi ilk erkin iqtisodiy zona O‘zbekiston Respublikasi Prezidentining 2017-yil 12-yanvardagi 
PF–4931-son Farmoni asosida tashkil etilgan. Mazkur hujjatda G‘ijduvon EIZning asosiy maqsadi sifatida 
yuqori qo‘shilgan qiymatga ega va tashqi bozorlarda talab yuqori bo‘lgan raqobatbardosh mahsulotlar ishlab 
chiqarishni tashkil etish, xorijiy va mahalliy investitsiyalarni jalb qilish, viloyatning ishlab chiqarish hamda resurs 
salohiyatidan samarali foydalanish, yangi ish o‘rinlari yaratish va aholi daromadlarini oshirish belgilangan 
(O‘zbekiston Respublikasi Prezidenti, 2017).

G‘ijduvon EIZ faoliyatining ustuvor yo‘nalishlari meva-sabzavot va boshqa qishloq xo‘jaligi mahsulotlarini 
chuqur qayta ishlash, saqlash va qadoqlash, to‘qimachilik, gilamdo‘zlik, charm-poyabzal sanoati, ekologik 
xavfsiz kimyo mahsulotlari, farmatsevtika, oziq-ovqat sanoati, elektrotexnika, mashinasozlik, avtomobilsozlik 
hamda qurilish materiallari ishlab chiqarish kabi tarmoqlarni qamrab oladi. Shuningdek, korxonalar o‘rtasida 
sanoat kooperatsiyasini rivojlantirish, mahsulotlarni standartlashtirish, sertifikatlashtirish va markirovkalash 
bo‘yicha ilmiy-ishlab chiqarish markazlarini tashkil etish vazifalari ham nazarda tutilgan (G‘ijduvon EIZ, n.d.).

O‘zbekiston Respublikasi Prezidentining 2018-yil 10-iyuldagi PQ–3843-son qarori asosida Buxoro-agro 
EIZ tashkil etilgan. Mazkur zona zamonaviy issiqxona, bog‘dorchilik va uzumchilik xo‘jaliklarini rivojlantirish, 
gidroponika texnologiyalarini joriy etish, qishloq xo‘jaligi mahsulotlarini ishlab chiqarish va eksport hajmini 
oshirish, logistika infratuzilmasini rivojlantirish hamda yuqori malakali mutaxassislar tayyorlashni qo‘llab-
quvvatlashga yo‘naltirilgan (O‘zbekiston Respublikasi Prezidenti, 2018).

T A D Q I Q O T  M E T O D O L O G I YA S I
Tadqiqotda statistik tahlil, taqqoslash, hududiy guruhlash, ulushlarni hisoblash va samaradorlik 

ko‘rsatkichlarini baholash usullaridan foydalanildi. Ma’lumotlar bazasi sifatida Prezident farmon va qarorlari, 
G‘ijduvon EIZning rasmiy ma’lumotlari hamda Milliy statistika qo‘mitasi ko‘rsatkichlari asos qilib olindi. Asosiy 
indikatorlar sifatida ishga tushgan loyihalar soni, investitsiya hajmi, yaratilgan ish o‘rinlari, ishlab chiqarish 
hajmi, eksport ko‘rsatkichlari hamda 2026-yil prognoz parametrlari tanlab olindi.

Samaradorlikni baholashda bir loyiha hisobiga to‘g‘ri keladigan investitsiya hajmi, bir loyiha hisobiga 
yaratilgan ish o‘rinlari soni, 1 mlrd so‘m investitsiyaga to‘g‘ri keladigan ish o‘rinlari soni, ishlab chiqarish va 
eksportning hududiy konsentratsiyasi kabi ko‘rsatkichlar qo‘llanildi. Bunday yondashuv sanoat zonalarining 
iqtisodiy va ijtimoiy natijalarini bir vaqtning o‘zida baholash imkonini beradi.

T A H L I L  V A  N A T I J A L A R
Buxoro viloyatida tashkil etilgan kichik sanoat zonalari va yoshlar sanoat zonalarining umumiy soni 

48 tani tashkil etadi. Tahlillar viloyat hududida sanoat zonalari notekis joylashganini ko‘rsatadi. Eng yuqori 
konsentratsiya Buxoro shahri va Kogon shahrida kuzatilib, ushbu hududlarning har birida 5 tadan sanoat 
zonasi faoliyat yuritmoqda. Kogon tumanida esa 4 ta sanoat zonasi mavjud. Buxoro, Jondor, Olot, Peshku 
va Romitan tumanlarida 3 tadan zona joylashgan. Qorovulbozor va Shofirkon tumanlarida sanoat zonalari 
sonining nisbatan kamligi ushbu hududlarda sanoat salohiyatini yanada rivojlantirish imkoniyatlari mavjudligini 
ko‘rsatadi.

Mazkur holat hududiy iqtisodiy siyosatda iqtisodiy konsentratsiya va ijtimoiy diversifikatsiya tamoyillaridan 
foydalanilayotganini anglatadi. Bunda iqtisodiy samaradorlikni ta’minlovchi sanoat zonalari rivojlangan 
infratuzilmaga ega strategik hududlarda joylashtirilayotgan bo‘lsa, yoshlar sanoat zonalari hududlar bo‘ylab 
muvozanatli taqsimlanib, aholi bandligini ta’minlash va tadbirkorlik faoliyatini qo‘llab-quvvatlashga xizmat 

qilmoqda (1-jadval).

1-jadval
Buxoro viloyatida kichik va yoshlar sanoat zonalari bo‘yicha ishga tushgan loyihalar

Hududlar KSZ YOSZ
Soni Qiymati, mlrd so‘m Ish o‘rni Soni Qiymati, mlrd so‘m Ish o‘rni

Buxoro sh. 52 71.8 980 0 0 0
Kogon sh. 16 37.7 229 1 7.0 10
Buxoro t. 10 352.1 205 0 0 0
Vobkent 3 14.7 31 0 0 0
G’ijduvon 19 56.5 209 0 0 0
Jondor 17 64.9 177 1 1.7 13

Kogon t. 10 37.6 210 0 0 0
Qorovulbozor 2 26.7 35 0 0 0

Qorako‘l 5 53.2 458 0 0 0
Olot 2 32.8 110 1 25.0 30

Peshko‘ 3 3.2 30 3 4.4 21
Romitan 5 16.0 42 2 1.0 5
Shofirkon 0 0 0 0 0 0

Jami 144 767.2 2716 8 39.1 79
Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi 
ma’lumotlari asosida muallif tomonidan tuzildi.

Jadval ma’lumotlariga ko‘ra, kichik sanoat zonalari (KSZ) doirasida 144 ta loyiha amalga oshirilgan bo‘lib, 
ularga 767,2 mlrd so‘m investitsiya yo‘naltirilgan va 2 716 ta ish o‘rni yaratilgan. Yoshlar sanoat zonalari 
(YOSZ) bo‘yicha esa 8 ta loyiha amalga oshirilib, 39,1 mlrd so‘m investitsiya o‘zlashtirilgan hamda 79 ta ish 
o‘rni yaratilgan. Shunday qilib, amalga oshirilgan loyihalarning qariyb 95 foizi, investitsiyalarning asosiy qismi 
va yaratilgan ish o‘rinlarining qariyb 97 foizi kichik sanoat zonalari hissasiga to‘g‘ri keladi.

Samaradorlik nuqtayi nazaridan tahlil qilinganda, bir loyiha hisobiga to‘g‘ri keladigan o‘rtacha investitsiya 
hajmi KSZlarda 5,33 mlrd so‘mni, YOSZlarda esa 4,89 mlrd so‘mni tashkil etadi. Bandlik ko‘rsatkichlari bo‘yicha 
esa sezilarli tafovut kuzatiladi: KSZlarda har bir loyiha hisobiga o‘rtacha 18,9 ta ish o‘rni to‘g‘ri kelsa, YOSZlarda 
ushbu ko‘rsatkich 9,9 tani tashkil etadi. Shuningdek, 1 mlrd so‘m investitsiya hisobiga yaratilgan ish o‘rinlari 
soni KSZlarda 3,54 tani, YOSZlarda esa 2,02 tani tashkil qilmoqda. Bu holat kichik sanoat zonalari nafaqat 
faoliyat ko‘lami, balki mehnat bozori samaradorligi nuqtayi nazaridan ham yuqori natijalarni ta’minlayotganini 
ko‘rsatadi (1-rasm).

1-rasm. Hududlar kesimida ishga tushgan loyihalar soni1

1	  Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi ma’lumotlari asosida 

2025-yilda Buxoro viloyatidagi kichik sanoat zonalarida (KSZ) ishlab chiqarilgan mahsulotlar hajmi 474,9 
mlrd so‘mni, yoshlar sanoat zonalarida (YOSZ) esa 19,4 mlrd so‘mni tashkil etgan. Natijada umumiy ishlab 
chiqarish hajmining qariyb 96 foizi kichik sanoat zonalari hissasiga to‘g‘ri kelgan. Hududlar kesimida eng yuqori 
ko‘rsatkich Kogon tumanida qayd etilib, bu yerda 178,7 mlrd so‘mlik mahsulot ishlab chiqarilgan. Shuningdek, 
Buxoro shahri 131,0 mlrd so‘m va Kogon shahri 66,1 mlrd so‘m ishlab chiqarish hajmi bilan viloyatning yetakchi 
sanoat markazlari sifatida ajralib turadi.

Ishlab chiqarish hajmi bo‘yicha o‘rta darajadagi natijalar G‘ijduvon, Buxoro tumani, Peshku va Olot 
tumanlarida kuzatilgan. Vobkent, Jondor, Qorovulbozor, Qorako‘l hamda Romitan tumanlarida esa ishlab 
chiqarish hajmi nisbatan past darajada shakllangan. Shofirkon tumanida mazkur davr bo‘yicha ishlab chiqarish 
ko‘rsatkichi qayd etilmagan. Ushbu holat sanoat infratuzilmasining rivojlanish darajasi, investitsiya muhiti va 
logistika imkoniyatlarining hududlar kesimida turlicha shakllanganligini ko‘rsatadi (2-rasm).

2-rasm. 2025-yilda sanoat zonalarida ishlab chiqarish hajmi2

Eksport ko‘rsatkichlari Buxoro viloyatidagi sanoat zonalarining tashqi bozorlardagi ishtirok darajasi hali 
rivojlanish salohiyatiga ega ekanligini ko‘rsatadi. 2025-yilda kichik sanoat zonalarida (KSZ) eksport hajmi 14,9 
mln AQSH dollarini, yoshlar sanoat zonalarida (YOSZ) esa 1,1 mln AQSH dollarini tashkil etgan. Umumiy 
eksport hajmining qariyb 93–94 foizi kichik sanoat zonalari hissasiga to‘g‘ri keladi. Hududlar kesimida eksport 
faoliyati yuqori darajada konsentratsiyalashgan bo‘lib, Kogon tumanida 12,8 mln AQSH dollari miqdorida 
eksport amalga oshirilgan. Bu ko‘rsatkich KSZlar eksportining taxminan 86 foizini tashkil etadi.

Buxoro tumanida 1,7 mln AQSH dollari va Kogon shahrida 0,4 mln AQSH dollari miqdorida eksport qayd 
etilgan. Boshqa hududlarda eksport hajmining qayd etilmagani ishlab chiqarishning asosan ichki bozorga 
yo‘naltirilganligi yoki mahsulotlarning xalqaro standartlar hamda tashqi bozor talablariga moslashish jarayoni 
rivojlanish bosqichida ekanligini ko‘rsatishi mumkin. Yoshlar sanoat zonalari bo‘yicha eksport faoliyati faqat 
Peshku tumanida kuzatilib, uning hajmi 1,1 mln AQSH dollarini tashkil etgan (3-rasm).

muallif tomonidan tuzildi.
2	  Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi ma’lumotlari asosida 

muallif tomonidan tuzildi.

3-rasm. Eksport hajmi: 2025-yil natijasi va 2026-yil rejasi3

Buxoro viloyatidagi kichik sanoat zonalari doirasida yaratilgan ish o‘rinlari hududlar kesimida sezilarli 
farqlanishni namoyon etadi. Eng yuqori ko‘rsatkich Buxoro shahrida qayd etilib, bu yerda 980 ta ish o‘rni 
yaratilgan. Shuningdek, Qorako‘l tumanida 458 ta, Kogon shahrida 229 ta, Kogon tumanida 210 ta va G‘ijduvon 
tumanida 209 ta ish o‘rni tashkil etilgan. Ayrim hududlarda, xususan, Shofirkon tumanida sanoat zonalari 
faoliyati doirasida yaratilgan ish o‘rinlari qayd etilmagan. Bu holat mazkur hududlarda investitsiya loyihalarini 
kengaytirish, infratuzilmani rivojlantirish va ishlab chiqarish maydonlarini tayyorlash bo‘yicha qo‘shimcha 
imkoniyatlar mavjudligini ko‘rsatadi.

Ish o‘rinlari yaratish darajasi investitsiya hajmi, loyihalarning yo‘nalishi va tarmoq xususiyatlariga bevosita 
bog‘liq. Mehnat sig‘imi yuqori bo‘lgan yengil sanoat, oziq-ovqat sanoati, mahsulotlarni qayta ishlash hamda 
xizmat ko‘rsatish tarmoqlarida bandlik darajasi nisbatan yuqori shakllanadi. Kapital sig‘imi yuqori bo‘lgan ishlab 
chiqarish tarmoqlarida esa investitsiya hajmi katta bo‘lishiga qaramay, yaratiladigan ish o‘rinlari soni nisbatan 
kam bo‘lishi mumkin (4-rasm).

4-rasm. Investitsiya va bandlik ko‘rsatkichlari4

2026-yilda Buxoro viloyatidagi kichik sanoat zonalarida (KSZ) ishlab chiqarish hajmini 714,9 mlrd so‘mga, 
eksport hajmini esa 25,4 mln AQSH dollariga yetkazish rejalashtirilgan. Yoshlar sanoat zonalarida (YOSZ) 

3	  Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi ma’lumotlari asosida 
muallif tomonidan tuzildi.

4	  Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi ma’lumotlari asosida 
muallif tomonidan tuzildi.

ishlab chiqarish hajmi 38,7 mlrd so‘m, eksport hajmi esa 2,5 mln AQSH dollari darajasida belgilangan. Mazkur 
ko‘rsatkichlar kelgusi yilda ham iqtisodiy faollikning asosiy qismi kichik sanoat zonalari hissasiga to‘g‘ri kelishini 
ko‘rsatadi. Jumladan, ishlab chiqarish hajmida KSZlarning ulushi qariyb 95 foizni, eksport hajmida esa 90 
foizdan ortiq ulushni tashkil etishi kutilmoqda.

Hududlar kesimida 2026-yil uchun rejalashtirilgan ishlab chiqarish hajmining asosiy qismi Kogon tumani 
(279,2 mlrd so‘m), Buxoro shahri (195,2 mlrd so‘m), Kogon shahri (91,5 mlrd so‘m) va G‘ijduvon tumaniga 
(61,2 mlrd so‘m) to‘g‘ri keladi. Eksport ko‘rsatkichlari bo‘yicha esa Kogon tumanida 19,4 mln AQSH dollari, 
Buxoro tumanida 3,0 mln AQSH dollari hamda Buxoro shahrida 1,0 mln AQSH dollari miqdoridagi eksport 
hajmi nazarda tutilgan. Ushbu ma’lumotlar eksport salohiyatining asosan bir nechta iqtisodiy faol hududlarda 
jamlanganligini tasdiqlaydi (2-jadval).

2-jadval
2025-yil natijalari va 2026-yil reja ko‘rsatkichlari5

Ko‘rsatkich KSZ 2025 YOSZ 2025 KSZ 2026 reja YOSZ 2026 reja
Ishlab chiqarish, mlrd so‘m 474.9 19.4 714.9 38.7
Eksport, mln AQSH dollari 14.9 1.1 25.4 2.5

Loyihalar soni 144 8 - -
Investitsiya, mlrd so‘m 767.2 39.1 - -

Ish o‘rinlari, nafar 2716 79 - -

Tahlil natijalari shuni ko‘rsatadiki, Buxoro viloyatida sanoat zonalari tizimi o‘zaro bog‘liq bo‘lgan ikki 
muhim vazifani bajaradi. Kichik sanoat zonalari investitsiyalarni jalb qilish, ishlab chiqarish hajmini oshirish, 
eksport salohiyatini kengaytirish va yangi ish o‘rinlari yaratish orqali hududiy iqtisodiy rivojlanishning asosiy 
drayverlaridan biri sifatida namoyon bo‘lmoqda. Yoshlar sanoat zonalari esa iqtisodiy ko‘rsatkichlar hajmi 
jihatidan nisbatan kichik bo‘lishiga qaramay, yoshlar bandligini ta’minlash, kichik tadbirkorlikni rivojlantirish va 
hududlarning ijtimoiy-iqtisodiy faolligini qo‘llab-quvvatlashda muhim ahamiyat kasb etmoqda.

Hududlar o‘rtasidagi tafovutlar aglomeratsiya va klasterlashuv nazariyalari asosida izohlanishi mumkin. 
Transport va logistika infratuzilmasi, elektr ta’minoti, mehnat resurslari hamda iste’mol bozorlariga yaqinlik 
darajasi yuqori bo‘lgan hududlarda ishlab chiqarish va eksport ko‘rsatkichlari nisbatan yuqori shakllanmoqda. 
Shu bilan birga, eksport faoliyatining asosan bir yoki ikki hududda jamlangani mavjud salohiyatni boshqa 
hududlarda ham kengroq rivojlantirish zaruratini ko‘rsatadi. Tashqi talab va logistika sharoitlaridagi o‘zgarishlar 
ayrim hududlarning eksport natijalariga sezilarli ta’sir ko‘rsatishi mumkin. Shu sababli sanoat zonalarining 
hududiy diversifikatsiyasini kuchaytirish istiqboldagi muhim vazifalardan biri hisoblanadi.

Kamroq qamrab olingan hududlarda investitsiya loyihalari paketlarini shakllantirish, muhandislik-
kommunikatsiya infratuzilmasini yanada rivojlantirish, standartlashtirish va sertifikatlashtirish xizmatlarini 
kengaytirish, eksportga yo‘naltirilgan klasterlarni rivojlantirish hamda yoshlar sanoat zonalarining texnologik 
salohiyatini oshirish maqsadga muvofiqdir. Ushbu chora-tadbirlar viloyatda iqtisodiy o‘sish natijalarining 
hududlar bo‘yicha yanada muvozanatli taqsimlanishiga xizmat qiladi.

Buxoro viloyatida sanoat zonalari samaradorligining hududlar kesimida turlicha shakllanishi, avvalo, 
infratuzilma ta’minoti, ishlab chiqarish maydonlarining tayyorligi, transport-logistika imkoniyatlari hamda 
xomashyo bazasiga yaqinlik darajasi bilan bog‘liq. Kogon tumani, Buxoro shahri va Kogon shahri kabi 
hududlarda ishlab chiqarish va eksport ko‘rsatkichlarining yuqori bo‘lishi ularning iqtisodiy markazlarga yaqinligi, 
kommunikatsiya tarmoqlarining rivojlanganligi va investorlar uchun yaratilgan imkoniyatlar bilan izohlanadi. 
Bunday hududlarda aglomeratsiya effekti korxonalar o‘rtasidagi kooperatsiyani kuchaytiradi, ishlab chiqarish 
xarajatlarini optimallashtiradi va mahsulotlarni bozorga yetkazib berish jarayonini jadallashtiradi.

Nisbatan past ko‘rsatkichlarga ega hududlarda esa sanoat zonalari mavjud bo‘lishiga qaramay, loyihalarni 
to‘liq ishga tushirish, ishlab chiqarish quvvatlaridan samarali foydalanish va eksportbop mahsulotlar ishlab 
chiqarishni kengaytirish bo‘yicha qo‘shimcha imkoniyatlar mavjud. Bunday holat, ayniqsa, Shofirkon, Vobkent, 
Qorovulbozor va ayrim boshqa tumanlarda kuzatiladi. Ushbu hududlarda sanoat zonalari faoliyatini yanada 
faollashtirish maqsadida tayyor investitsiya loyihalari portfelini shakllantirish, muhandislik tarmoqlarini 
modernizatsiya qilish, moliyaviy qo‘llab-quvvatlash mexanizmlarini kengaytirish va tadbirkorlik tashabbuslarini 
rag‘batlantirish muhim ahamiyatga ega.

Yoshlar sanoat zonalarini rivojlantirishda alohida yondashuv talab etiladi. Chunki ularning asosiy vazifasi 
yirik eksport hajmlarini shakllantirishdan ko‘ra, yoshlar bandligini ta’minlash, kichik ishlab chiqarish subyektlarini 

5	  Manba: O‘zbekiston Respublikasi Prezidenti hujjatlari, G‘ijduvon EIZ ma’lumotlari va Milliy statistika qo‘mitasi ma’lumotlari asosida 
muallif tomonidan tuzildi.

qo‘llab-quvvatlash hamda tadbirkorlik ko‘nikmalarini rivojlantirishdan iborat. Shu bois YOSZlarda biznes-rejalar 
tayyorlash, marketing, buxgalteriya hisobi, elektron savdo, mahsulotlarni qadoqlash va sertifikatlashtirish 
bo‘yicha konsalting xizmatlarini rivojlantirish ularning amaliy iqtisodiy samaradorligini yanada oshirishga xizmat 
qiladi (3-jadval).

3-jadval
2025-yil natijalari va 2026-yil rejasining hududiy ko‘rinishi6

Hudud 2025 ishlab chiqarish 2026 ishlab chiqarish 2025 eksport 2026 eksport
Buxoro sh. 131.0 195.2 0 1.0
Kogon sh. 66.1 93.7 0.4 0.6
Buxoro t. 20.2 27.1 1.7 3.0
Vobkent 1.8 2.2 0 0
G‘ijduvon 37.0 61.2 0 0.8
Jondor 5.0 7.3 0 0

Kogon t. 178.7 279.2 12.8 19.4
Qorovulbozor 1.2 0 0 0

Qorako‘l 2.2 3.3 0 0
Olot 29.0 43.7 0 0.6

Peshko‘ 17.9 29.7 1.1 2.5
Romitan 4.2 9.7 0 0
Shofirkon 0 0 0 0

Jadval ma’lumotlaridan ko‘rinadiki, 2026-yilda ishlab chiqarish hajmining o‘sishi asosan Kogon tumani, 
Buxoro shahri va Kogon shahri hissasiga to‘g‘ri keladi. Mazkur hududlar mavjud sanoat infratuzilmasi, ishlab 
chiqarish quvvatlari va logistika imkoniyatlaridan samarali foydalanib kelmoqda. Shu bilan birga, boshqa 
tumanlar uchun rejalashtirilgan ko‘rsatkichlarning nisbatan pastligi hududiy diversifikatsiya imkoniyatlarini 
yanada kengaytirish zarurligini ko‘rsatadi. Eksport ko‘rsatkichlari bo‘yicha ham Kogon tumani yetakchi mavqeini 
saqlab qolmoqda. Shu bois eksport salohiyatini yanada kengaytirish maqsadida yangi eksport yo‘nalishlarini 
rivojlantirish, mahsulotlarni xalqaro standart va sertifikatlar talablariga moslashtirish hamda logistika xizmatlari 
samaradorligini oshirish muhim ahamiyat kasb etadi.

Amaliy jihatdan sanoat zonalarining natijadorligini oshirish uchun har bir hudud bo‘yicha alohida “sanoat 
ixtisoslashuvi xaritasi”ni ishlab chiqish maqsadga muvofiqdir. Jumladan, qishloq xo‘jaligi xomashyosiga boy 
hududlarda mahsulotlarni qayta ishlash va qadoqlash yo‘nalishlarini rivojlantirish, transport yo‘llariga yaqin 
hududlarda logistika xizmatlari va eksportga yo‘naltirilgan yengil sanoat tarmoqlarini kengaytirish, mehnat 
resurslari salohiyati yuqori hududlarda esa mehnat sig‘imi yuqori bo‘lgan ishlab chiqarish tarmoqlarini 
rivojlantirish mumkin. Bunday yondashuv investitsiyalarning maqsadli va samarali joylashtirilishiga xizmat 
qiladi hamda hududlar o‘rtasidagi iqtisodiy rivojlanish darajasidagi tafovutlarni bosqichma-bosqich qisqartirish 
imkonini beradi.

X U L O S A  V A  T A K L I F L A R
Buxoro viloyatida erkin iqtisodiy zonalar va sanoat zonalari hududiy iqtisodiy rivojlanishning muhim 

mexanizmi sifatida shakllanmoqda. Tahlil natijalari shuni ko‘rsatdiki, kichik sanoat zonalari loyihalar soni, 
investitsiya hajmi, ishlab chiqarish, eksport va bandlik ko‘rsatkichlari bo‘yicha yetakchi o‘rin egallaydi. Yoshlar 
sanoat zonalari esa iqtisodiy ko‘rsatkichlari nisbatan kichik bo‘lishiga qaramay, ijtimoiy bandlikni ta’minlash va 
yoshlar tadbirkorligini rivojlantirishda muhim ahamiyat kasb etadi.

Maqola natijalaridan kelib chiqib, quyidagi takliflar ilgari suriladi: birinchidan, eksport salohiyatini faqat 
Kogon tumani va ayrim markazlar bilan cheklamasdan, boshqa tumanlarda ham eksportga yo‘naltirilgan 
ishlab chiqarishlarni shakllantirish maqsadga muvofiq; ikkinchidan, sanoat zonalari nisbatan sust rivojlangan 
hududlarda infratuzilma loyihalarini jadallashtirish lozim; uchinchidan, YOSZlarda biznes-inkubator, 
marketing, sertifikatlashtirish va eksportga tayyorlash xizmatlarini kuchaytirish zarur; to‘rtinchidan, investitsiya 
samaradorligini baholashda faqat kapital hajmi emas, balki bir loyiha hisobiga yaratilgan ish o‘rinlari, eksport 

6	  Manba: Milliy statistika qo‘mitasi ma’lumotlari asosida muallif hisob-kitoblari. Ishlab chiqarish mlrd so‘mda, eksport mln AQSH 
dollarida berilgan.

ulushi va ishlab chiqarish barqarorligi ham inobatga olinishi kerak.
Umuman olganda, Buxoro viloyatida sanoat zonalari orqali iqtisodiy o‘sish izchil davom etmoqda. Shu 

bilan birga, ushbu o‘sishning ayrim hududlarda yuqori darajada jamlangani hududiy diversifikatsiyani yanada 
kuchaytirish zarurligini ko‘rsatadi. Kelgusida eksport geografiyasini kengaytirish, yoshlar sanoat zonalarining 
iqtisodiy salohiyatini oshirish va sanoat zonalari faoliyatini hududlar kesimida muvozanatli rivojlantirish viloyat 
iqtisodiy siyosatining ustuvor yo‘nalishlaridan biri bo‘lishi lozim.

